
Baie welkom!  

 

Ons vertrou en bid dat die Here hierdie fokustyd op sy Woord aan die hand van die 

gekose tema ryklik sal seën. Mag dit ons almal aan die dink sit, motiveer, toerus en 

aktiveer om Jesus te volg waarheen Hy ons lei en stuur. 

 

Ons almal weet dat Christus aan elkeen van ons (en aan sy kerk kollektief) ŉ baie 

belangrike opdrag gegee het en hierdie opdrag is om sy Evangelie aan alle mense te 

gaan vertel. Ons weet ons moet dit doen en ons wil dit graag doen, maar daar is 

grense (hindernisse) wat dit vir ons moeilik maak om hierdie opdrag uit te voer. Daar 

is dinge wat ons selfs bang maak om hierdie opdrag uit te voer! 

 

Ons moet ons vrese oorwin, die grense deurbreek en die hindernisse uit die weg ruim! 

Hoekom? Want ons moet gehoorsaam wees aan hierdie belangrike opdrag van die 

Here! Dit is sy wil vir ons lewe! Dis is ŉ onontbeerlike deel van ons lewe as gelowiges! 

Dit is waarvoor ons hier is!  

 

Hoekom het die Here aan ons hierdie opdrag gegee? Want daar is verlore mense wat 

nog tot bekering moet kom en deel word van die kerk! Daar is mense wat met en deur 

die Evangelie gered moet word! Dit is dus ŉ saak van dringendheid en lewensbelang! 

Hoe kan ons nie die genade van God met ander wil deel nie?  

 

Die wonderlike genade is dat die Here weet dat ons huiwer om oor grense te gaan en 

dat om uit ons gemaksone te beweeg ons bang en onseker laat voel! Juis daarom 

neem die Here ons aan die hand om ons vrese te besweer en ons toe te rus om die 

werk te doen! 

 

Ons moet immers onthou dat dit die Here is wat sy uitverkorenes tot geloof bring! Ek 

en jy kan nie mense red nie, ons kan net vertel en getuig! God oortuig en God red! Ek 

en jy is net die draers van die boodskap! 

 

Ongelukkig ken die Satan ons ook! En hy wil juis die grense so dig moontlik toemaak 

en die hindernisse so hoog moontlik maak sodat ons nie die Here Jesus se opdrag 

uitvoer nie!  

 

Kom ons hou ons oog op Jesus, kom ons oorkom in Hom ons vrese en kom ons leer 

by Hom hoe om oor hierdie grense heen te loop en by verlore mense uit te kom.  

 

Hierdie verlore mense is nie fisies ver en onbereikbaar nie. Hulle is sommer daar in 

jou familie, deel van jou vriendekring en jou kollegas by die werk. Hulle is jou 

werknemers of mense op straat wat die Here op jou pad bring. Leer net om met Jesus 

se oë na hulle te kyk, opreg van Hom te vertel, voor hulle vir Hom te leef en so jou 

opdrag uit te voer tot eer van sy Naam en tot redding van verlore mense.   

 



Ons Fokustyd strek oor die volgende vyf weke: 

 

Sondag 29 Augustus – Oggend en Aanddiens 

Sondag 5 Sept – Oggenddiens en Kleingroepe 

Sondag 11 Sept – Voorbereiding – Oggenddiens en Aanddiens 

Sondag 18 Sept – Nagmaal – Oggenddiens en Kleingroepe 

Sondag 25 Sept – Oggenddiens en Aanddiens 

Skole sluit 30 Sept 

 

Hoe werk ons saam gedurende die Fokustyd? 

 

1. Sondag se erediens  

Ek Sondag lei ons die weektema in met die prediking in die erediens/te 

 

2. Daaglikse verdere verdieping 

Elke lidmaat / gesin / kleingroep kan dan gedurende die week 5 aspekte van die 

weektema tuis aan die hand van die Skrif bestudeer en oordink. 

 

3. Kleingroepe 

Tydens die twee Kleingroepbyeenkomste wat in die Fokustyd val, kan die 

kleingroepe saam terugskouend die temas bespreek en saam oordink. 

 

4. Gebed 

 

Kom ons bid gefokus vir die volgende sake:  

 

1. Dat ons gemotiveer en geaktiveer word om oor grense heen te gaan en die Here 

Jesus met vertroue te volg. 

2. Dat die Here ons harte vul met sy liefdevolle hart vir verlore mense. 

3. Dat die Here ons vrese vir grense verander in vertroue op Hom. 

4. Dat die Here ons oë oopmaak om verlore mense in ons persoonlike lewensruimte 

raak te sien. 

5. Dat ons hierdie verlore mense in gebed aan die Here begin opdra en bid dat Hy 

ons sal help om met hulle te praat. 

6. Dat ons die Heilige Gees leer vertroue om ons in die moment van gesprek te lei 

en te help. 

 

5. Kyk nuut na mense rondom en naby jou.  

 

Kyk met Christus se oë na die mense rondom jou en maak in die volgende vyf weke 

elke week vir jou ŉ lys van plekke en mense waar jy grense kon oorsteek.  

• Dink aan mense wat jy kon groet en skryf hulle name neer.  



• Dink aan mense voor wie jy ŉ kort getuienis kon aflê (bv. Die Here is goed vir 

my, die Here het uitkoms gegee, ek is so dankbaar teenoor die Here) en skryf 

hulle name/of die geleenthede neer.  

• Dink aan mense met wie jy die geleentheid gehad het om ŉ dieper gesprek mee 

te voer en skryf hulle name neer.  

• Dink aan mense wat jy al lankal ken maar nog nooit die moed gehad het om 

mee te gesels nie – skryf hulle name neer.  

 

Hou hierdie lys van name byderhand en kyk hoe baie mense en geleenthede daar 

slegs in vyf weke na vore kom waar ek my opdrag op een of ander wyse kon 

uitvoer. Bid dat die Here vir jou sulke geleenthede skep om te kan gesels. Begin bid 

vir die mense naby aan jou en met wie jy wil gesels. Bid dat die Here hulle harte en 

gesindheid voorberei. Bid dat die Here jou lei en help om juis met hulle in gesprek te 

kan tree.  

 

 

 

 

 

 

 

 

 



Week 1: 28 Aug tot 2 Sept 

 

Weektema: Moenie bang wees wanneer jy met ander oor Jesus moet praat nie! 

 

Sondag, 28 Aug:  Matteus 10 – Moenie bang wees wanneer jy moet praat nie, vertrou  

                             God, Hy sal jou help! 

 

Maandag – 29 Augustus 

Dagtema: Praat omdat jy oortuig is van God se plan: Hy red – ek getuig net.  

 

1. Wat is God se plan nou weer?  

Lees Johannes 3: 16 – 18 

Wat is God se plan met die mense van die wêreld?  

 

2. Hoe voer God sy plan uit?  

Lees Romeine 1: 16 – 18 

Wie en wat gebruik God om sy plan uit te voer? Wat is die “evangelie”? Oor Wie handel 

die Evangelie? Verduidelik aan mekaar wat God se reddingsboodskap in en deur 

Jesus Christus behels. 

 

3. Hoe is ek deel van God se plan?   

Lees Efesiërs 2: 8 – 10 

Hoekom is ek deel van God se plan? Dink veral mooi na oor die betekenis van Efes. 

2: 10.  

Vra jouself ook af: Hoekom was Paulus so gedrewe om die evangelie uit te dra? Gaan 

kyk in Handelinge 9: 1 – 6 en 15 om die antwoord hierop te kry.  

 

4. Is jy oortuig en toegewyd aan die wyse hoe God jou in sy Reddingsplan gebruik?  

Lees Romeine 1: 13 – 16 

Ons kan baie by Paulus en sy toewyding leer, nie waar nie? 

 

Lees Matteus 6: 33 

Kom ons luister na hierdie aanmoediging van ons Here Jesus.  

 

Lees Psalm 53: 3 

Sien die Here my raak as iemand wat alles doen om sy wil uit te voer? 

 

Lees Johannes 4: 34  

Is gehoorsaamheid aan God se wil en om sy plan uit voer ook jou geestelike voedsel?   

  

Dinsdag, 30 Augustus 

Dagtema: Praat geanker vanuit jou persoonlike verhouding met die Here. 

 



1. Jesus het met ons kom praat vanuit die verhouding tussen Hom en die Vader. 

Lees Joh. 3: 34 – 36 en Joh 7:16 – 18 en in besonder Joh. 14:10.  

Jesus praat en getuig en verkondig vanuit die intieme verhouding tussen Hom en die 

Vader. Waaroor Hy praat is wat die Vader Hom gegee het en hoe die Vader Hom stuur 

ek gebruik.  

 

Dit is ook die kern van ons getuienis: Hoe God ons gered het, hoe ons in ŉ persoonlike 

verhouding met God leef, wat God in ons lewe doen en wat Hy ons leer  sy Woord.  

 

Lees ook Psalm 66:16  

Wat is dit wat die psalmdigter aan ander mense wil vertel en wat leer dit ons van die 

inhoud van ons geloofsgesprekke met mense?  

 

2. God oortuig mense – ons getuig net!    

Lees Joh 5: 21 en 6: 63 - 65.  

Wat troos vind ons uit hierdie twee teksverse?  

Wat leer dit ons aangaande die wyse waarop ons met mense oor God moet praat?  

Wat sou jy dan sê is die verskil tussen “oortuig” en “getuig”?  

 

Woensdag, 31 Augustug 

Dagtema: Praat want jy is toegerus met die Heilige Gees! 

 

1. Die Heilige Gees woon en werk regtig in jou!  

Ons vergeet so maklik dat God ons reeds toegerus het deur in ons te kom woon deur 

die Heilige Gees.  

 

Kyk in die boek Handelinge watter effek het die inwoning van die Heilige Gees op ons 

“praat” met mense! 

Lees Handelinge 1: 8 en Hand. 2: 1 – 4 en 14 – 17.  

Lees ook Handelinge 4: 7 – 8 en 13. 

Lees 2 Timoteus 4: 16 en 17 

Glo jy dat die Heilige Gees ook so in en deur jou werk? Vertrou jy die Heilige Gees 

om jou ook te help wanneer jy moet getuig? Onthou jy nog Sondag se boodskap: 

Moenie bang wees nie wat die Heilige Gees sal jou help? 

 

Donderdag, 1 September 

Dagtema: Praat want jy is toegerus met die Woord – die swaard van die Gees! 

 

1. Die Gees rus jou toe met kennis uit die Woord van God.  

Alhoewel die Heilige Gees in noodtoestand ons altyd sal help en lei, dra jy ook die 

verantwoordelikheid om die Swaard van die Gees (Die Bybel) te leer gebruik in jou 

gesprekke met mense!  

Lees: 1 Tim 4: 6 en 2 Timoteus 3: 14 – 17.  



Watter leer jy uit hierdie verse oor hoe jy jouself kan toerus met die Woord en watter 

kennis/vaardigheid/wysheid jy kan opdoen uit die Woord?  

 

Net soos jy moes leer om ŉ motor te bestuur! Jy moes die K53 boek leer en jy moes 

dit in die motor op pad gaan oefen. Net so moet ons die Bybel leer en deur oefening 

in gesprekke met mense leer toepas! Net soos jy aan die begin baie bang was om kar 

te bestuur, doen jy dit nou amper sonder om te dink. Net so ook moet jy leer en oefen 

om van Jesus te getuig.  

 

2. Jy moet soos ŉ soldaat oefen en gereed wees vir die “gesprek”. 

Lees Efesiërs 6: 10 – 18 

Wat leer Paulus ons hier oor ons voorbereiding en toerusting om te kan getuig?  

Waar moet ons ons krag soek?  

Hoe moet ons ons gereed kry – waarmee en met watter gesindheid?  

 

Vrydag, 2 September 

Dagtema:  Praat en wees gereed met ŉ antwoord oor jou redding/hoop! 

 

Ons het gister reeds gesien dat ons ook ŉ verantwoordelikheid het om onsself met 

kennis en oefening te skool om met ander mense oor Jesus te gesels.  

Vandag fokus ons op jou “praat vanuit jou eie persoonlike verhouding met God”  

 

Lees 1 Petrus 3: 13 – 17 

Watter ongelooflike aansporing vind jy in vers 14 om met mense oor Jesus te praat? 

Sou jy ook graag hierdie “voorreg” wou geniet?  

Waar begin goeie getuienis voor mense? Kyk in vers 15a. Wat beteken dit prakties? 

Waaroor gaan ŉ goeie gesprek met iemand wat nie glo nie? Vers 15b. Dit gaan oor 

jou persoonlike geloof en jou eie verhouding met God en hoop op God se beloftes.  

Watter 3 aspekte van getuienislewering voeg vers 16 by?  

 

Lees ook Kolossense 4: 5 – 6 

Watter twee aspekte van ons gesprek met mense wat nie glo nie, bring Paulus hier 

onder ons aandag. Een aspek handel oor uitkyk vir geleenthede om te praat en die 

ander aspek oor jou voorbereiding om te kan praat. Hoe sal jy dit in jou lewe van 

toepassing wil maak?  

 

 

 

 

 

 

 

 


